ქართული პრესის მონიტორინგი

20.06.2018

სარჩევი:
- 2 -ვერსია


- 2 -სააკაშვილის ქსენოფობიური განცხადებები / როგორ ცდილობს ნაცმოძრაობა ჯანყის მოწყობას - ქვეყნის არევის სცენარი (ვერსია)


- 4 -მიზეზები, რის გამოც მმართველმა გუნდმა მამუკა ბახტაძე პრემიერ-მინისტრის პოსტზე წარადგინა / როგორ აფასებს ექსფინანსთა მინისტრის რევოლუციურ რეფორმებს გია ხუხაშვილი? (ვერსია)


- 5 -ლევან ალაფიშვილი: "მამუკა ბახტაძის შეუსრულებელი მისიაა ორი არჩევნების წარმატებით ჩატარება და ამავე დროს რეფორმების დაწყება!"  (ვერსია)


- 7 -მარნეულის საკრებულოში, ფრაქციის დახურულ სხდომაზე, თემურ აბაზოვის იმპიჩმენტის საკითხი რამდენჯერმე დაისვა!  (ვერსია)


- 8 -რა რაოდენობის თანხა შედის თბილისის ბიუჯეტში მეტროპოლიტენიდან? / მეტროს მემანქანეების სამდღიანი გაფიცვის შედეგი -  რა ზიანი მიადგა თბილისის ეკონომიკასა და ბიუჯეტს (ვერსია)


- 9 -რეზონანსი


- 10 -დროებითი მთავრობის ხელმძღვანელის გრძელვადიანი გეგმები (რეზონანსი)


- 12 -"კვირიკაშვილი გაიბუტა და დროებითი მოვალეობაც კი აღარ შეასრულა" - გია ხუხაშვილი თვლის, რომ ქვეყანაში მმართველობითი კრიზისია (რეზონანსი)


- 13 -რიკოთის მაგისტრალის 3-4 წელიწადში დასრულება გამორიცხულია (რეზონანსი)


- 14 -ყველა არქიტექტორსა და მშენებელს სერტიფიკატს მოსთხოვენ (რეზონანსი)


- 15 -გადასახადები უნდა შემცირდეს, მხოლოდ კოდექსის შეცვლა აზრს მოკლებულია (რეზონანსი)


- 16 -"ვიცი, ვინც არის ჩემი შვილის მკვლელი!" - პანკისი აქციებმა მოიცვა - მალხაზ მაჩალიკაშვილის განცხადებით, მისი მოკვლა უნდოდათ (რეზონანსი)


- 18 -ახალი დეტალები ხორავას ქუჩის საქმეზე - "ჩემი შვილისთვის სასიკვდილო ჭრილობა დანით არ მიუყენებიათ" (რეზონანსი)


- 20 -რას ლაპარაკობენ ნატო-ს მაღალჩინოსნები კულუარებში საქართველოზე - "გვეუბნებიან, თქვენ რეფორმების თვალსაზრისით გააკეთეთ იმდენი და ხანდახან მეტიც, რასაც მაპ-ი ითვალისწინებდაო" (რეზონანსი)


- 22 -ქართული არმია, "ჯაველინების" შემდეგ, აშშ-ისგან "სტინგერებსაც" მიიღებს (რეზონანსი)


- 23 -მოტოციკლეტებსა და მოპედებს ქუჩებში ქაოსი შემოაქვთ (რეზონანსი)


- 23 -ახალი თაობა


- 23 -გახარიამ და მელიამ იჩხუბეს / შს მინისტრობის კანდიდატი დეპუტატს: „კიდევ თუ იხულიგნებთ, იმავე პასუხს მიიღებთ“ (ახალი თაობა)


- 24 -კახა კუჭავა: „ეს არის დროებითი მთავრობა, რომელიც 3 კვირის შემდეგ შეიცვლება“ (ახალი თაობა)


- 25 -ზვიად ჩიტიშვილი: „მრეწველებმა ივანიშვილის სახელით ჩვენგან ნახევარი მილიონი ლარი მიითვისეს“ (ახალი თაობა)




ვერსია
სააკაშვილის ქსენოფობიური განცხადებები / როგორ ცდილობს ნაცმოძრაობა ჯანყის მოწყობას - ქვეყნის არევის სცენარი (ვერსია)

ავტ. ნათია დოლიძე

სტატიაში ნათქვამია, რომ ბოლო დროს დრამატულად განვითარებული მოვლენები ადასტურებს "ნაციონალური მოძრაობის" მცდელობას, ქვეყანაში არსებული ვითარება უკიდურესობამდე მივიდეს და აპოკალიფსური სურათი შეიქმნას. "ვერსიასთან" საუბრისას ექსპერტები ეჭვს გამოთქვამენ, რომ ისინი ამას მიზანმიმართულად აკეთებენ, რადგან უნდათ, რომ პოლიტიკური კრიზისი გამწვავდეს და ხელისუფლება იძულებული გახდეს, ვადამდელი საპარლამენტო არჩევნები დანიშნოს.
სტატიის ავტორი წერს, რომ ბოლო ერთი თვის განმავლობაში, თბილისში რამდენიმე ხმაურიანი აქცია ჩატარდა, მაგრამ ვითარება უმართავი მაინც არ გახდა, ამიტომაც მოვლენების ეპიცენტრმა რეგიონებში გადაინაცვლა და  რამდენიმე დღეა, მთავარი ახალი ამბავი გურიაში „კეთდება“. ჟურნალისტის განმარტებით, "ნაციონალური მოძრაობა" ცდილობს, გაიმეოროს ის მოვლენები, რაც რამდენიმე თვის წინ ბორჯომში განვითარდა და ამის შემსრულებლად ნიკა მელიას იყენებს. 
სტატიაში ასევე საუბარია მარნეულში მომხდარ ინცინდენტზე, როცა მოქალაქეს ხელისუფლების მისამართით გამოთქმული შეურაცხმყოფელი სიტყვებისთვის დამამცირებლად მოექცნენ. ავტორი წერს, რომ სავარაუდოდ, ეს ფაქტიც გარკვეული პროვოკაცია იყო, რომელიც მიზნად ეთნიკურ აზერბაიჯანელებში უკმაყოფილების გამოწვევას ემსახურებოდა.  ეს ეჭვი სააკაშვილის მიერ სოციალურ ქსელში მომხდართან დაკავშირებით  გამოქვეყნებულმა განცხადებამაც გაამყარა, რასაც არასამთავრობო სექტორის მძაფრი რეაქცია მოჰყვა, - მათ სააკაშვილი, პრაქტიკულად, ქსენოფობიაში ამხილეს.

სტატიის ავტორი დასძენს, რომ ძნელი სათქმელია, სააკაშვილმა შეძლოს ქვეყანაში რევოლუციის მოწყობა, რადგან საქართველოს მოსახლეობას მისი 9-წლიანი მმართველობა კარგად ახსოვს და აღარავის უნდა, შიშსა და ტერორში დაბრუნდეს.
მიზეზები, რის გამოც მმართველმა გუნდმა მამუკა ბახტაძე პრემიერ-მინისტრის პოსტზე წარადგინა / როგორ აფასებს ექსფინანსთა მინისტრის რევოლუციურ რეფორმებს გია ხუხაშვილი? (ვერსია)

ავტ. მაია მიშელაძე

ინტერვიუ გია ხუხაშვილთან.

სტატიის ავტორი წერს, რომ შთამბეჭდავი რეზიუმეს გარდა, ყოფილმა ფინანსთა მინისტრმა მამუკა ბახტაძემ  საზოგადოებას თავი რეფორმატორად დაამახსოვრა. წლის დასაწყისში, საგადასახადო კოდექსის რევოლუციური რეფორმა დააანონსა, რის  საფუძველზეც საზოგადოებას მცირე და საშუალო ბიზნესის სწრაფ განვითარებას დაპირდა. ამასთან, ის ერთადერთი მინისტრია, რომელიც სოციალურ ქსელში აქტიურობითაც გამოირჩევა და მოსახლეობის კითხვებს მყისიერად პასუხობს. 

ექსპერტი გია ხუხაშვილი პრემიერ-მინისტრის პოსტზე მამუკა ბახტაძის კანდიდატურის დასახელებას აბსოლუტურად ლოგიკურ და ოპტიმალურ გადაწყვეტილებად მიიჩნევს. მისი განმარტებით,  მთავრობის ერთ-ერთი მთავარი პრობლემა ის იყო, რომ განვითარების რეფორმისტული ხედვები არ ჰქონდა და ფაქტობრივად, ქვეყანა სტაგნაციის რეჟიმში ცხოვრობდა. ბახტაძე კი ერთ-ერთი, იშვიათი გამონაკლისი იყო, რომელმაც სერიოზული რეფორმები დააანონსა, როგორც საგადასახადო, ასევე ბიზნესთან ურთიერთობის მხრივ და მასში აშკარად გამოჩნდა რეფორმისტული პოტენციალი.

რაც შეეხება მთავრობის ფორმირებას, ექსპერტი მიიჩნევს, რომ ბახტაძემ უნდა იზრუნოს და იფიქროს არა მხოლოდ ეკონომიკურ ბლოკზე, არამედ მთელ სისტემას უნდა გადახედოს. 
ხუხაშვილი ბახტაძის მიერ დაანონსებულ რამდენიმე რეფორმაზე საუბრობს. მისი შეფასებით, საბანკო და საფინანსო სფეროში ახალი სამართლებრივიი წესების დამკვიდრების არსი იმაში მდგომარეობს, რომ ჩამოყალიბდეს ისეთი საკანონმდებლო ჩართულობა, რაც კარგი გაგებით, ბანკებს "იძულებულს" გახდის, ფული ეკონომიკის რეალურ სექტორში ჩადონ, ანუ დააკრედიტონ და მხოლოდ ლომბარდის რეჟიმში არ იმუშაონ.

ხუხაშვილი იხსენებს ბახტაძის განცხადებას, რომლის თანახმად,  სახელმწიფო ბიუჯეტის 50%, დაახლოებით, 300 კომპანიიდან მიღებული შემოსავლებით ფორმირდება, რაც უმძიმესი მემკვიდრეობაა. ექსპერტის შეფასებით, ფინანსთა ყოფილი მინისტრის ამ განცხადებაში მისი სწორი ხედვა ჩანს. შესაბამისად, ანტიკორუფციული  ღონისძიებების გაძლიერება არის მოსალოდნელი. 
რაც შეეხება საგადასახადო კოდექსში შესატან ცვლილებებს, ხუხაშვილი დარწმუნებულია, რომ  ეს რეფორმა პოზიტიურ შედეგს  მალე მოიტანს. 

ჟურნალისტის კითხვაზე,  რა უშლიდა ხელს ბახტაძეს, რომ საქართველოს რკინიგზაშიც განეხორციელებინა სერიოზული ცვლილებები, ხუხაშვილი პასუხობს, რომ იქ არსებული ვითარება და ის, რომ გადაზიდვები შემცირდა, რეგიონულ დერეფანში მიმდინარე ობიექტური პროცესია და აქ ბახტაძე არაფერ შუაშია. ის დასძენს, რომ მიმდინარეობს დიდი გეოპოლიტიკური პროცესები და საქართველოს მასზე გავლენის მოხდენა არ შეუძლია.

ლევან ალაფიშვილი: "მამუკა ბახტაძის შეუსრულებელი მისიაა ორი არჩევნების წარმატებით ჩატარება და ამავე დროს რეფორმების დაწყება!"  (ვერსია)

ავტ. თათია გოჩაძე

ინტერვიუ ლევან ალაფიშვილთან.

იურისტი ლევან ალაფიშვილი გამოცემასთან ინტერვიუს საკანონმდებლო ორგანოს მიერ ახალი მთავრობისთვის ნდობის გამოცხადების იურიდიული პროცედურის განმარტებით იწყებს. რაც შეეხება უშუალოდ სამთავრობო ცვლილებებს, რესპონდენტის თქმით, გიორგი კვირიკაშვილმა გადადგომის დროს თქვა ის, რაც აქამდე არც ერთ მოქმედ პოლიტიკოსს არ უთქვამს - რომ ბიძინა ივანიშვილთან, როგორც პარტიის თავმჯდომარესთან კონფლიქტის გამო გადადგა და არა ინსტიტუციურად, აზრთა სხვადასხვაობის გამო მთავრობის შიგნით ან პარლამენტთან. ალაფიშვილის შეფასებით, ეს  იმას ნიშნავს, რომ პარტიაც ფიქციაა, წევრებსაც არავინ არაფერს ეკითხება და პოლიტიკური პროცესი სულ სხვაგან არის. 
" ეს არ არის ინსტიტუციური დემოკრატია და ამის გათვალისწინებით, მამუკა ბახტაძე "ტვირთითაა" მოსული - კვირიკაშვილმა თქვა, ვიყავი კონფლიქტში და დავუთმე გზა ერთ კაცსო და იმ ერთმა კაცმა მოახდინა აღმასრულებელი ხელისუფლების ფორმირება." - ამბობს იურისტი. 

მისივე განმარტებით, მმართველ პარტიაში, მთავრობასა და პარლამენტში გამაერთიანებელი ლიდერის ფუნქციის აღება ვერც ირაკლი ღარიბაშვილმა და ვერც გიორგი კვირიკაშვილმა შეძლეს, შესაბამისად, საეჭვოა, რომ ეს მოახერხოს მამუკა ბახტაძემ. 

ალაფიშვილის შეფასებით, ორი არჩევნების წარმატებით ჩატარება და ამავე დროს რეფორმების დაწყება ბახტაძისთვის შეუსრულებელი მისიაა:
"შემოდგომაზე იქნება საპრეზიდენტო არჩევნები, 2020 წელს კი - საპარლამენტო, შესაბამისად, თავისუფალი, არასაბიუჯეტო თანხის მობილიზება რთული იქნება მისთვის და ისევ ბიუჯეტიდან უნდა დაიხარჯოს, რაც მოაკლდება რეფორმებს. ცეცხლი და წყალი ერთად ხომ ვერ იარსებებს? _ ამის გათვალისწინებით, არ ვიქნები გადაჭარბებული ამ ორი გარემოების გამო. " - ამბობს იურისტი. 

რაც შეეხება, განათლების რეფორმას, რესპონდენტი ურჩევს მომავალ პრემიერ-მინისტრს, არ იჩქაროს და კონცეფცია და საჯარო განხილვა გახსნას, რადგან ეს გრძელვადიანი პროცესია და პოლიტიკური მხარდაჭერა სჭირდება.

მარნეულის საკრებულოში, ფრაქციის დახურულ სხდომაზე, თემურ აბაზოვის იმპიჩმენტის საკითხი რამდენჯერმე დაისვა!  (ვერსია)

ავტ. ბათო ჯაფარიძე

სტატიაში საუბარია მარნეულში ბოლო დროს განვითარებულ მოვლენებზე, სადაც ერთ-ერთი მოქალაქე ხელისუფლების მისამართით გამოთქმული შეურაცხმყოფელი სიტყვების გამო დამამცირებელი მოპყრობის მსხვერპლი გახდა. ავტორი წერს, რომ „ქართული ოცნების“ მმართველობის პერიოდში პირველად მოხდა, რომ მუნიციპალიტეტის მოქმედი ხელმძღვანელი დააკავეს და პატიმრობა შეუფარდეს.

მარნეულის ერთ-ერთი მკვიდრი გამოცემასთან საუბრისას აღნიშნავს, რომ როგორც კი აბაზოვი მერი გახდა, ყველას ქედმაღლურად დაუწყო ყურება, გახდა დიქტატორი და მართალია, იცოდა, რომ არავის უყვარდა, მაგრამ ყველგან ბიძინა ივანიშვილის სახელით ვაჭრობდა და რეალურად, ყველამ იცოდა, რომ „ქართული ოცნების“ თავმჯდომარეს აბაზოვთან ახლო ნაცნობობა აკავშირებდა. 

სტატიის ავტორი წერს, რომ  ბოლო დროს, მარნეულის მერის მისამართით აგრესიულად „ქართული ოცნების“ ძალიან ბევრი მხარდამჭერი იყო განწყობილი, რადგან მერმა ყველა ის ადამიანი ჩამოიშორა, ვინც მას არჩევნებში გამარჯვება მოაპოვებინა და გვერდით ის ადამიანები დაიყენა, რომლებსაც მარნეულში მხოლოდ იმით იცნობდნენ, რომ თავის დროზე, ძირითადად, ნარკოტიკების გაყიდვით იყვნენ დაკავებული. 

სტატიაში ნათქვამია, რომ აბაზოვის დაკავების შემდეგ, მისმა მეუღლემ ბიძინა ივანიშვილს მეუღლეს, ეკატერინე ხვედელიძეს დაურეკა დახმარების თხოვნით, თუმცა, უშედეგოდ. ავტორი წერს, რომ ცნობილი ფაქტია - ივანიშვილი მკაცრად სჯის იმ ადამიანებს, ვისაც ენდობა და იმედი უცრუვდება.
გამოცემასთან ანონიმურად საუბრისას ერთ-ერთი თანამდებობის პირი აღნიშნავს: "ბოლო დროს აბაზოვი არათუ ცენტრალურ ხელისუფლებას არ ითვალისწინებდა, არამედ ერთპიროვნულად წყვეტდა ნებისმიერ საკითხს. საკრებულოში მმართველი გუნდის ფრაქციის დახურულ სხდომაზე რამდენჯერმე დაისვა საკითხი, რომ აბაზოვი იმპიჩმენტით უნდა გაეშვათ, მაგრამ ამ სურვილს ცენტრალურიდან არ უმწვანებდნენ“. 
სტატიის ავტორი კი დასძენს, რომ აბაზოვის დაჭერით, როგორც მმართველმა გუნდმა, ისე ოპოზიციამ მოიგო. - ოპოზიციამ ხელისუფლება მსგავსი კადრების გამო გააკრიტიკა, ხელისუფლებამ კი ყველა მუნიციპალიტეტს მკაფიო მესიჯი გაუგზავნა, რომ თუ მმართველ გუნდს არ დაემორჩილებიან, შესაბამის რეაქციასაც უნდა ელოდონ.

რა რაოდენობის თანხა შედის თბილისის ბიუჯეტში მეტროპოლიტენიდან? / მეტროს მემანქანეების სამდღიანი გაფიცვის შედეგი -  რა ზიანი მიადგა თბილისის ეკონომიკასა და ბიუჯეტს (ვერსია)

ავტ. მაია მიშელაძე

"ვერსია" დაინტერესდა, რა ოდენობის თანხა შეაქვს შპს "თბილისის სატრანსპორტო კომპანიას" დედაქალაქის ბიუჯეტში, რომლის უშუალო დაქვემდებარებაშია მეტროპოლიტენი, საზოგადოებრივი ტრანსპორტი _ ავტობუსები და სამარშრუტო ტაქსები.

საკრებულოს ფრაქცია "ნაციონალური მოძრაობის" წევრი ლევან ხაბეიშვილის განმარტებით, ყოველდღიურად, მეტროპოლიტენიდან თბილისის ბიუჯეტში, დაახლოებით, 150 000-დან 175 000 ლარამდე შედის. მეტროს მემანქანეების სამდღიანი გაფიცვის გამო კი თბილისის ბიუჯეტსა და ეკონომიკას მილიონობით ლარის ზიანი მიადგა. მისივე თქმით, როდესაც ქალაქის მერი  მთავრობის სხდომაზე მუშტებს აბრახუნებს მაგიდაზე და აცხადებს, რომ თვითონ გადაწყვეტს, როდის დაიკეტება მეტრო,  პირველ რიგში, მისი პასუხისმგებლობის საკითხი უნდა დადგეს.  მისი მოსაზრებით, "ქართული ოცნების" უმრავლესობის წევრებმაც უნდა აიღონ გუნდური პასუხისმგებლობა ამ საკითხზე. 

თბილისის საკრებულოს ფრაქცია "ქართული ოცნების" წარმომადგენელი შალვა ოგბაიძე "ვერსიასთან" ინტერვიუში ხაზგასმით აღნიშნავს, რომ "ნაციონალური მოძრაობის" წარმომადგენლებს ოპონენტებად კი არა, რეჟიმის ნარჩენებად მიიჩნევს, შესაბამისად, კატეგორიულად არ ეთანხმება ლევან ხაბეიშვილს. ის ფიქრობს, რომ  მეტროს სამდღიანი გაფიცვით თბილისში სატრანსპორტო კოლაფსი არ შექმნილა, თუმცა ნამდვილად რთული პერიოდი იდგა. ოგბაიძე სატრანსპორტო პოლიტიკის მიმართულებით გასატარებელ რეფორმებზე და კონკრეტულ ღონისძიებებზე საუბრობს, რომლებიც  თბილისის მერის ოთხწლიან პროგრამაშია შეტანილი.
რეზონანსი 

დროებითი მთავრობის ხელმძღვანელის გრძელვადიანი გეგმები (რეზონანსი) 
ავტ.: რუსა მაჩაიძე

გამოცემა წერს, რომ პრემიერ-მინისტრობის კანდიდატმა გუშინ მთელი რიგი რეფორმები დააანონსა, რომლებიც  დროებითი მთავრობის პირობებში უნდა განხორციელდეს ან დაიწყოს მაინც. „რეზონანსი“ ყურადღებას მამუკა ბახტაძის განცხადების იმ ნაწილზე ამახვილებს, სადაც მან რეფორმების აუცილებლობასა და ეკონომიკურ განვითარებაზე, სიღარიბის დამარცხებაზე ისაუბრა. გაზეთი პრემიერ-მინისტრობის გუშინდელი გამოსვლიდან ციტატებს აქვეყნებს.

ჟურნალისტის ცნობით, ერთ-ერთი მთავარი რეფორმა მთავრობის სტრუქტურას უკავშირდება და ეს საკითხი უკვე რამდენიმე დღეა, აქტუალურია. თანაც იმდენად, რომ ე.წ. დროებითი მთავრობა სწორედ ამ კონცეფციას უკავშირდება.

პრემიერ-მინისტრობის კანდიდატის თქმით, მთავრობამ გამოწვევებს ეფექტიანად რომ უპასუხოს, აუცილებელია სახელმწიფოს მმართველობითი უწყებებისა და სტრუქტურების მოდერნიზაცია.

მამუკა ბახტაძე ამბობს, რომ ქვეყანას 11 სამინისტროზე მეტი არ სჭირდება და 3 სამინისტროს გაუქმებით ის წელიწადში 100-120 მილიონი ლარის დაზოგვას გეგმავს. პრემიერობის კანდიდატის აზრით,  სახელმწიფო მმართველობითი აპარატის შენახვა ქვეყნის ეკონომიკას მშპ-ის 3,9%-ზე მეტი არ უნდა უჯდებოდეს.

ჟურნალისტი წერს, რომ „მართალია, ახალი მთავრობა კვირიკაშვილის სამოქმედო გეგმით მტკიცდება, რომელმაც, ხელისუფლების აღიარებითვე, არ გაამართლა, რადგან ვერ მოხერხდა ქვეყანაში არსებული მთავარი პრობლემის - ეკონომიკური განვითარების მიღწევა, მაგრამ ახალი პრემიერი ძველის სამოქმედო გეგმით ეკონომიკური მიმართულებით მთელი რიგი რეფორმების განხორცილებას გეგმავს“. 

პრემიერ-მინისტრობის კანდიდატმა ხაზი გაუსვა, რომ ეკონომიკურ მოდელში უსამართლო წესები არსებობდა და სწორედ მათი შეცვლაა საჭირო. ბახტაძემ საგადასახადო ამნისტიის აუცილებლობაზეც ისაუბრა. 

გარდა ამისა, მთავრობის მეთაურობის კანდიდატი აცხადებს, რომ საქართველოს აქვს პოტენციალი, რეგიონის ფინანსურ ცენტრად გადაიქცეს და მისი რეფორმები ამის განხორციელებაზე იქნება მიმართული. ამისთვის კი საქართველოში მსხვილი ტრანსნაციონალური კომპანიების შემოსვლის უზრუნველყოფა უნდა მოხდეს. 

ეკონომიკურ სექტორში მესამე ინიციატივა კი საქართველოში არარეზიდენტი პირებისთვის კომპანიებისა და საბანკო ანგარიშების გახსნის უფლების ონლაინ რეჟიმში მინიჭებას ითვალისწინებს, რომელიც, ბახტაძის თქმით, უკვე მომავალი წლიდან უნდა ამოქმედდეს.

ჟურნალისტი ყურადღებას საგარეო კურსსა და თავდაცვით რეფორმებზეც ამახვილებს, სტატიის დასასრულს კი იხსენებს, რომ მამუკა ბახტაძემ ფინანსთა მინისტრად დანიშვნის შემდეგ ერთ-ერთ ინტერვიუში თქვა  ვერასდროს წარმოვიდგენდი საკუთარ თავს პოლიტიკაში იმიტომ, რომ ეს არასდროს ყოფილა ჩემი ინტერესიო. 

„ამიტომაც ძნელი სათქმელია, შეძლებს თუ არა "პოლიტიკური ინტერესის არმქონე" პრემიერი, სწორად განსაზღვროს პრიორიტეტები და უმთავრესი გამოწვევის - სიღარიბის დასაძლევად გაატაროს სასიცოცხლოდ აუცილებელი რეფორმები“, - წერს ჟურნალისტი. 

"კვირიკაშვილი გაიბუტა და დროებითი მოვალეობაც კი აღარ შეასრულა" - გია ხუხაშვილი თვლის, რომ ქვეყანაში მმართველობითი კრიზისია (რეზონანსი) 

ავტ.: ელზა პაპოშვილი

ინტერვიუ გია ხუხაშვილთან 

ბიძინა ივანიშვილის ყოფილი მრჩეველი გია ხუხაშვილი პრემიერობის კანდიდატ მამუკა ბახტაძის პირველ ინიციატივებს აფასებს. ხუხაშვილის თქმით, დროებითი მთავრობის შექმნა კარგი არ არის, მაგრამ ბახტაძეს კვირიკაშვილმა სხვა გზა არ დაუტოვა.

რესპონდენტი ამბობს, რომ კვირიკაშვილმა პრემიერის მოვალეობის შესრულებაზეც კი უარი განაცხადა, გაიბუტა და გაიქცა, რის გამოც ბახტაძე იძულებული გახდა, დროებითი მთავრობა წარმოედგინა, სხვაგვარად ის კონსტიტუციის ჩარჩოებში ვერ ჯდებოდა.

ხუხაშვილი იმედოვნებს, რომ ბახტაძე თეა წულუკიანს დროებით ტოვებს და ის ახალ მინისტრთა კაბინეტში წარმოდგენილი აღარ იქნება. იგი აქვე დასძენს, რომ თუკი თეა წულუკიანს თავი სახელმწიფო მოღვაწედ წარმოუდგენია, მაშინ მან თანამდებობა უნდა დატოვოს, რადგან საზოგადოებაში არის განცდა, რომ მისი ნამოღვაწარის მიმართ ნდობა დაბალია.

გია ხუხაშვილი  დადებითად აფასებს, მამუკა ბახტაძის ინიციატივებს,  რომლებიც მცირე და საშუალო ბიზნესის განვითარებას ეხება. რესპონდენტს ბახტაძის ის გადაწყვეტილებაც მოსწონს, რომელიც სამინისტროების გაერთიანებასა და შემცირებას ითვალისწინებს. მისი თქმით, ქვეყანაში მმართველობითი კრიზისია და მთავრობა უფრო მოქნილი უნდა გახდეს, სისტემის სამართავად კი მისი გამარტივებაა საჭირო. 

რიკოთის მაგისტრალის 3-4 წელიწადში დასრულება გამორიცხულია (რეზონანსი) 
ავტ.: მარი ჩიტაია

რეგიონული განვითარებისა და ინფრასტრუქტურის მინისტრობის კანდიდატმა მაია ცქიტიშვილმა პარლამენტში სიტყვით გამოსვლისას განაცხადა, რომ ავტობანის მთლიანი მონაკვეთი 2022 წელს დასრულდება. მინისტრის განმარტებით, მინისტრის თქმით, ზოგადად, საუბარია მხოლოდ პროექტების 1-2-წლიან გადავადებებზე და არა - 10-წლიანზე, მიზეზი კი დაგეგმვისას გამოჩენილი ოპტიმისტური მიდგომაა, რადგან, როგორც მუშაობისას ირკვევა, რელიეფი და გეორგაფიული პირობები მოსალოდნელზე რთული აღმოჩნდა. 

სპეციალისტები ამბობენ, რომ 3-4 წელიწადში პროექტი ვერ დასრულდება. მშენებლობისა და ურბანიზაციის ყოფილ მინისტრ მერაბ ჩხენკელის აზრით, რთული რელიეფის პირობებში პროექტის განხორციელების ვადა შეიძლება, კიდევ დაირღვეს.

გამოცემა ყურადღებას ამახვილებს, რომ რიკოთის ავტომაგისტრალის სიგრძე 52 კმ-ია. დაახლოებით იმავე მონაკვეთის მშენებლობას (რუისიდან ჩუმათელეთამდე) 6 წელი დასჭირდა და ჯერაც არ არის დასრულებული. 2013 წლიდან დაწყებული, პროექტი ჯერ კიდევ გრძელდება, თანაც გაცილებით მარტივ რელიეფზე და მისი დასრულება 2019 წლამდე ვერ მოხერხდება. 

ახალგაზრდა ფინანსისტთა და ბიზნესმენთა ასოციაციის ვიცე-პრეზიდენტი გიორგი კაპანაძე მაგისტრალური გზების მშენებლობის მანკიერ პრაქტიკასა და ტენდერების შეფერხებასაც არ ივიწყებს და ამბობს, რომ მსგავსი პრობლემა შესაძლოა, რიკოთის მონაკვეთსაც შეექმნას.

მისი განცხადებით, კომპანიები პროექტის განხორციელებისას მუდმივად კონტროლის ქვეშ უნდა ჰყავდეთ, რათა ნაკისრი ვალდებულებები კეთილსინდისიერად შეასრულონ.
ყველა არქიტექტორსა და მშენებელს სერტიფიკატს მოსთხოვენ (რეზონანსი) 
ავტ.: ნათია ლომიძე

გამოცემის ცნობით, პრემიერ-მინისტრობის კანდიდატ მამუკა ბახტაძის მიერ პარლამენტში გადაგზავნილ სამთავრობო პროგრამაში ნათქვამია, რომ აქტიურად მიმდინარეობს მუშაობა მშენებლობის სფეროს მომწესრიგებელი მარეგულირებელი გარემოს სრულყოფაზე. ცვლილებები დაწყებულია კანონქვემდებარე რეგულაციებზეც, რომლებიც მოაწესრიგებს მშენებლობის ნებართვის გაცემისა და შენობა-ნაგებობის ექსპლუატაციაში მიღების, მშენებლობის ორგანიზებისა და უსაფრთხოების, არქიტექტორთა და ინჟინერ-მშენებელთა სერტიფიცირებისა და სხვა მნიშვნელოვან საკითხებს.

სპეციალისტები მიიჩნევენ, რომ სამშენებლო სფეროში არსებული პრობლემებით დაინტერესება და კანონის გამკაცრება აუცილებელია. ურბანისტი ლადო ვარდოსანიძე ხაზს უსვამს, რომ ცვლილებები დაუყოვნებლივ უნდა ამოქმედდეს. მისი თქმით,  კანონის ერთი ნაწილი ძალაში გაისად შევა, იქამდე კი საკმაოდ დიდი დროა და სპეციალისტივთვის გაუგებარია რატომ უნდა შევიდეს რეგულაციები ძალაში 2019 წლის 3 ივნისიდან და არა დაუყოვნებლივ. 

გადასახადები უნდა შემცირდეს, მხოლოდ კოდექსის შეცვლა აზრს მოკლებულია (რეზონანსი) 

ავტ.: ნათია ლომიძე

პრემიერობის კანდიდატმა მამუკა ბახტაძემ პარლამენტში ახალ საბაჟო და საგადასახადო კოდექსის შექმნის შესახებ ისაუბრა. მისი აზრით, საგადასახადო და საბაჟო კოდექსი ვეღარ პასუხობს იმ გამოწვევებსა და მოლოდინს, რომელიც დღეს არის საზოგადოებაში. 

სტატიის თანახმად, მთავრობამ, როგორც იქნა, აღიარა, რომ საგადასახადო და საბაჟო კოდექსი არ არის მიმართული ბიზენსგარემოს განვითარებისკენ. ამ მოსაზრებას საგადასახადო სფეროს სპეციალისტებიც ეთანხმებიან. ირაკლი შავიშვილი აღნიშნავს, რომ არსებული კოდექსი არ ვარგა და ვერ პასუხობს ვერანაირ გამოწვევას, რადგან მთავარ პრობლემას მაღალი საგადასახადო განაკვეთი წარმოადგენს. 

„პრემიერ-მინისტრობის კანდიდატობამდე ბახტაძე ფინანსთა მინისტრი იყო და თუ რამის შეცვლა უნდოდა, აქამდე დაეწყო ცვლილებები. ახლა რა აღმოაჩინა ისეთი, რაზეც აქამდე ყურადღებას არ ამახვილებდა?

აუცილებლად ხაზგასასმელია ის, რომ ქვეყანაში მთავარ პრობლემას მაღალი გადასახადები წარმოადგენს, რომლის დაბალანსებაზეც აუცილებლად უნდა იზრუნონ. ის განაკვეთი, რაც ამჟამად გვაქვს, საქართველოს პირობებისთვის მეტად მაღალია. მე არ ვიცი, რა ცვლილება აქვს გეგმაში ბახტაძეს, თუმცა ბევრჯერ მითქვამს და ახლაც ვიმეორებ, რომ არსებული კოდექსი არ ვარგა და ვერ პასუხობს ვერანაირ გამოწვევას. საბაჟოზე იმპორტის გადასახადი უნდა გაუქმდეს მთლიანად და ამას თუ გააკეთებს, ძირეულ ცვლილებად ჩაითვლება“, - აღნიშნა შავიშვილმა.

პრემიერობის კანდიდატის ინიციატივას და საბაჟო კოდექსის გამარტივებას ემხრობა ეკონომისტი სანდრო თვალჭრელიძეც. მისი თქმით, კოდექსი უნდა იყოს კითხვადი და მარტივად აღსაქმელი, არ უნდა იყოს ორმაგი მუხლები და ბუნდოვანი მომენტები. ამისთვის საჭიროა, მთავრობამ კეთილი ნება გამოავლინოს, რათა ვითარება სწრაფად გამოასწოროს.

საბაჟო და საგადასახადო კოდექსის დაანონსებული ცვლილების შემდეგ, მეწარმეებისთვის შეღავათის მინიჭების იმედი აქვს ეკონომიკის დოქტორ პაატა აროშიძეს. როგორც მან აღნიშნა, საგადასახადო კოდექსი უნდა იყოს ეკონომიკური ზრდის მთავარი ხელშემწყობი ფაქტორი.

„საკმაოდ დიდი და შრომატევადი სამუშაოა, მაგრამ მივესალმები ფაქტს, რომ გადაწყვიტეს ახალ კოდექსებზე მუშაობა. მომავალში მეწარმეებს კიდევ უფრო გამარტივებულ საგადასახადო სისტემასთან მოუწევთ ურთიერთობა“, - განაცხადა აროშიძემ.

"ვიცი, ვინც არის ჩემი შვილის მკვლელი!" - პანკისი აქციებმა მოიცვა - მალხაზ მაჩალიკაშვილის განცხადებით, მისი მოკვლა უნდოდათ (რეზონანსი) 

ავტ.: ელზა პაპოშვილი

გამოცემის ცნობით, პანკისის ხეობაში აქციები დაიწყო. თემირლან მაჩალიკაშვილის მამის,  მხარდასაჭერად ხეობის მცხოვრებლები გამოვიდნენ, რომლებიც სამართლიანობის აღდგენასა და თემირლანის მკვლელის დასჯას ითხოვენ.

მაჩალიკაშვილის ოჯახის წევრები ამბობენ, რომ ხელისუფლების იმ მაღალჩინოსნებს, რომლებმაც დანაშაული ჩაიდინეს, პირადად ბიძინა ივანიშვილი მფარველობს.

აქციაზე მოკლული 19 წლის ახალგაზრდის ოჯახის წევრებმა ხელისუფლებას რამდენიმე მოთხოვნით მიმართეს. ისინი თემირლანის უდანაშაულოდ ცნობას ითხოვენ, ასევე მოითხოვენ, რომ სუს-ის ხელმძღვანელი გომელაური გადადგეს და სპეცოპერაციაზე პასუხისმგებელი პირები დაისაჯონ.

მალხაზ მაჩალიკაშვილი აცხადებს, რომ თუ მისი მოთხოვნები დაკმაყოფილებული არ იქნება, აქციები პერნამენტულ და ფართომასშტაბიან სახეს მიიღებს.

მისი განცხადებით, აქციები თბილისში გადმოინაცვლებს და დარწმუნებულია, რომ დედაქალაქის მოსახლეობა პანკისელებთან ერთად დადგება და მხარს დაუჭერს.

მაჩალიკაშვილი ამბობს, რომ როგორც კი ახალი პრემიერის, მამუკა ბახტაძის კანდიდატურას დაამტკიცებენ, ის მასთან შეხვედრას მოითხოვს, თუმცა არაა დარწმუნებული, რომ მას მიიღებს. მალხაზ მაჩალიკაშვილი ასევე სამწუხაროს უწოდებს იმ ფაქტს, რომ მისი შვილის მკვლელობის შემდეგ ხეობაში არც ერთი პოლიტიკოსი არ ჩასულა. 

"არავის ვაინტერესებთ. ხალხს არავინ ესაუბრება. ჩვენი დეპუტატი ქურდულად მოიპარება, მე არ მხვდება. მოდის და ადგილობრივებს ეკითხება. ჩემთან მოვიდეს და დამელაპარაკოს, მე ვიცი ყველაფერი, რაც აინტერესებს. ხეობაში ხალხი თავს მიტოვებულად გრძნობს, თითქოს უპატრონოები ვიყოთ", - აცხადებს  მაჩალიკაშვილი.

იგი აქვე დასძენს, რომ მან იცის იმ სპეცრაზმელის ვინაობა, ვინც მის მძინარე შვილს ესროლა. მაჩალიკაშვილი ამბობს, რომ ეს ინფორმაცია მან დალუქული წერილის სახით მიიღო, სადაც დეტალურად ეწერა სპეცრაზმელის მისამართი, სახელი და გვარი და ეს იყო სპეციალურად დაგებული ხაფანგი, რათა სპეცრაზმელის სახლში წასულიყო და მისი მოკვლა ეცადა.

"ვიცი, ვინც არის ჩემი შვილის მკვლელი. ჩემი თავიდან მოშორება უნდოდათ. ამიტომ მახეს მიგებდნენ. მე რომ მისი მოკვლა მინდოდეს, ჯოჯოხეთის გზას ახლავე გავუყენებდი, მაგრამ მე სიმართლეს სამართლისა და კანონის ძალით მივაღწევ“, - ამბობს თემირლან მაჩალიკაშვილის მამა. 

თემირლან მაჩალიკაშვილის დედა მედიკო მარგოშვილი ამბობს, რომ მისი შვილი მართვითი სუნთქვის აპარატიდან გამორთეს. მარგოშვილი აცხადებს, ამ საქმეზე სტრასბურგის ადამიანის უფლებათა სასამართლოს მიმართავს. 

"ივანიშვილი მფარველობს გომელაურსაც და მთლიან ხელისუფლებასაც. ჩვენ ტაშის კვრითა და ჩვენი დიდი იმედით მოვიყვანეთ ივანიშვილის ოცნება და დღეს მივიღე ამ ოცნებისგან დიდი ტრაგედია. ერთ-ერთი მაინც გამოვიდეს სამართლიანი. ერთ-ერთს მაინც ჰქონდეს ადამიანური ერთი პროცენტი მაინც", - განაცხადა თემირლან მაჩალიკაშვილის დედა მედიკო მარგოშვილმა.

პანკისში გამართულ აქციაში ზაზა სარალიძეც მონაწილეობდა. 

ახალი დეტალები ხორავას ქუჩის საქმეზე - "ჩემი შვილისთვის სასიკვდილო ჭრილობა დანით არ მიუყენებიათ" (რეზონანსი) 

ავტ.: ელზა პაპოშვილი

ზაზა სარალიძის ადვოკატ ნესტან ლონდარიძის განცხადებით, არ არის გამორიცხული, ძიების პროცესში ექსპერტების მიერ იქნას დასახელებული იმ პირების ვინაობა, რომელთა ინტერესშიც საქმის მასალების დაზიანება და განადგურება შედიოდა.

მოხდება თუ არა თავად ექსპერტიზის ბიუროს ხელმძღვანელ გიორგი თვაურის დაკითხვა, ჯერჯერობით უცნობია.

სარალიძის ადვოკატი არც უარყოფს და არც ადასტურებს იმ ინფორმაციას, რომ გიორგი თვაური და მირზა სუბელიანი მეგობრები არიან და შესაძლოა, გამოძიება თვაურითაც დაინტერესდეს. 

ბიუროს საქმიანობით დაინტერესებას თავად დავით სარალიძის მამა ზაზა სარალიძეც ითხოვს. ის სახელმწიფო ექსპერტიზის დასკვნას არ ენდობა.

მას მიაჩნია, რომ დოკუმენტზე ხელმომწერმა სპეციალისტებმა ბევრი დეტალი დამალეს, მუშაობის დასრულების შემდეგ კი გააფუჭეს ყველა ის მასალა, რომელსაც მოზარდების მკვლელობის საქმეზე რეალური სურათის აღდგენა შეეძლო.

სარალიძის თქმით, დანების მჭრელი პირის სიგრძე და სასიკვდილო ჭრილობების სიღრმე ერთმანეთს არ ემთხვევა. დასკვნით ირკვევა, რომ ჭრილობები უფრო ღრმაა, რაც აძლიერებს ეჭვს, რომ ამოღებული დანები მკვლელობის იარაღი არ არის.

"ექსპერტმა წარმოადგინა დათოს ტანსაცმლის ფოტოსურათები, რომლებზეც აღბეჭდილია სამკუთხედი და ოვალური ჭრილობები, რომელთა მიყენებაც დანით შეუძლებელია. ფოტომასალა მიუთითებს, რომ ჩემი შვილისთვის სასიკვდილო ჭრილობა დანით არ მიუყენებიათ", - განაცხადა სარალიძემ.

სარალიძის ადვოკატი ნესტან ლონდარიძე აცხადებს, რომ დავით სარალიძის საქმეში ყველაზე მთავარი ექსპერტიზის დასკვნა იყო, რომელსაც გამოძიება მთავარ კვალზე უნდა დაეყენებინა.

თუმცა, სახელმწიფო ექსპერტიზის დასკვნა იმდენად ზოგადი და არაფრის მომცემია, რომ პროკურატურა მას როგორც სერიოზულ მტკიცებულებას, გამოძიებაში ვერ გამოიყენებდა.

ამიტომ, ლონდარიძე ფიქრობს, რომ შსს ექსპერტიზის პასუხით უნდა დაინტერესდეს და გაარკვიოს, ვის აწყობდა მსგავსი გაუგებარი და არაფრის მთქმელი დასკვნის დაწერა.

რას ლაპარაკობენ ნატო-ს მაღალჩინოსნები კულუარებში საქართველოზე - "გვეუბნებიან, თქვენ რეფორმების თვალსაზრისით გააკეთეთ იმდენი და ხანდახან მეტიც, რასაც მაპ-ი ითვალისწინებდაო" (რეზონანსი) 

ავტ.: ეკატერინე ბასილაია

გამოცემის ცნობით, სამ კვირაში ნატო-ს ბრიუსელის სამიტი იმართება და დავით ზალკალიანი აცხადებს, რომ ამ სამიტზე საქართველოს ექნება ძალიან მნიშვნელოვანი და ხელშესახები შედეგი. თუმცა, რას გულისხმობს ზალკალიანი "ხელშესახებ შედეგში" და არის თუ არა მაპ-ის მიღების შესაძლებლობა, ამას დროებითი მთავრობის საგარეო უწყების ხელმძღვანელი არ აკონკრეტებს.

ექსპერტები კი ზალკალიანის ოპტიმიზმს არ იზიარებენ და მაპ-ის მიღების პერსპექტივას ამ ეტაპზე გამორიცხავენ. ამასთანავე ამბობენ, რომ მაპ-ის ნაცვლად ნებისმიერი სხვა შეთავაზება, გაფართოებული პაკეტი და ა.შ. ხელშესახები შედეგი ვერანაირად ვერ იქნება.

პოლიტოლოგი კორნელი კაკაჩია ამბობს, რომ მაპი ეს უდიდესი მნიშვნელობის გარდამტეხი ეტაპია ნატო-ში გაწევრიანების გზაზე და წელს მისი მიღების შესაძლებლობა რომ არსებობდეს, ამის შესახებ გარკვეული მინიშნებები დასავლეთში უკვე იქნებოდა და ხმაურს რუსეთიც ატეხავდა, შესაბამისად, რთული სათქმელია რა იგულისხმა დავით ზალკალიანმა საპარლამენტო გამოსვლისას. 

მისი თქმით, ზოგადად ნატო აცხადებს, რომ მაპ-ის გარეშე არც ერთ სახელმწიფოს ალიანსში არ მიიღებენ, თუმცა საქართველოს ბევრად მეტი აქვს გაკეთებული, ვიდრე მაპ-ი ითვალისწინებს.

„ნატო-ს გარკვეული მაღალჩინოსნები, ასევე კულუარებში გვეუბნებიან, თქვენ რეფორმების თვალსაზრისით გააკეთეთ იმდენი და ხანდახან მეტიც, რასაც მაპ-ი ითვალისწინებდაო. აქედან გამომდინარე, ეს ფორმალური საკითხია და თუ საქართველოს ნატო-ში გაწევრიანების პოლიტიკური საკითხი მომწიფდება, უნდა ჩაითვალოს, რომ საქართველომ უკვე შეასრულა მაპ-ისთვის საჭირო მოთხოვნები.

პირობითად უნდა წარმოვიდგინოთ, თუ მაპ-ის მიღებაა აუცილებელი, მაშინ მაპ-იც უნდა მოგვცენ და მეორე დღესვე გაგვაწევრიანონ. დაახლოებით ასე წარმომიდგენია ეს პროცესი“,  - აღნიშნავს კაკაჩია.

ექსპერტ ვახტანგ მაისაიას თქმით, მინისტრების განცხადებას ფასი დიდი ხანია, არ ადევს, ამდენად შესაძლოა, ეს დამაიმედებელი განცხადება ითქვა პიარის გამო და სამიტის ჩავლის შემდეგ განაცხადებენ, რომ არსებობდა ხელშესახები შედეგის იმედი, რომელიც არ გამართლდა. 

იგი ხაზს უსვამს, რომ სამიტის წინ საგარეო საქმეთა მინისტრის შეცვლა დადებით მომენტს არ შეჰმატებს საქართველოს ნატო-ში ინტეგრაციის თემას.

მაისაიას განცხადებით, ერთი, რაც შეიძლება მივიღოთ, ისაა, რომ შავი ზღვის უსაფრთხოება კიდევ უფრო გააძლიეროს ნატო-მ, შეიქმნას მუდმივმოქმედი სამხედრო-საზღვაო დაჯგუფება ალიანსის მხრიდან, რაც საქართველოს თავდაცვისუნარიანობას კიდევ უფრო გაზრდის და რუსეთს აჩვენებს, რას აკეთებს ნატო საქართველოსთან მიმართებაში, მაგრამ ეს გაწევრიანებასთან მიმართებაში კონკრეტულად არაფერს არ ცვლის.
ქართული არმია, "ჯაველინების" შემდეგ, აშშ-ისგან "სტინგერებსაც" მიიღებს (რეზონანსი) 

ავტ.: ეკატერინე ბასილაია

„ანტისატანკო სისტემა „ჯაველინების“ გადმოცემის შემდეგ, საქართველო აშშ-ისგან უახლეს ანტისაჰაერო თავდაცვით სისტემა „სტინგერებს“ მიიღებს“, - ამის შესახებ თავდაცვის მინისტრობის კანდიდატმა ლევან იზორიამ პარლამენტში კომიტეტების გაერთიანებულ სხდომაზე სიტყვით გამოსვლისას განაცხადა.

ჯერ ცნობილი არ არის, რამდენ „სტინგერს“ შეიძენს საქართველო და როდის მოხდება მისი გადმოცემა, თუმცა, ექსპერტების თქმით, ძალიან მნიშვნელოვანია თვითონ ის ფაქტი, რომ საქართველოსა და აშშ-ს შორის გააქტიურებულია სამხედრო-ტექნიკური თანამშრომლობა და ჩვენი სტრატეგიული პარტნიორის მხრიდან შეიარაღებისა თუ ტექნიკის მოწოდება არ გაჩერდა „ჯაველინების“ გადმოცემაზე.

„სტინგერებს“ ამერიკელები ასე იოლად არ აძლევენ სხვა ქვეყნებს და ამიტომ ამ მხრივაც მნიშვნელოვანი ფაქტია“, - აცხადებს ექსპერტი ვახტანგ მაისაია და იმედოვნებს, რომ შემდეგი ნაბიჯი „დრონების“ შესყიდვა იქნება. 

„სტინგერების“ შესყიდვის ფაქტსა და აშშ საქართველოს ურთიერთობის გაღრმავებას მიესალმება ბრიგადის გენერალი ამირან სალუქვაძე, თუმცა, იგი ფიქრობს, რომ აქვე უნდა დაისვას კითხვა თუ როგორ იყენებს საქართველო იმ ტექნიკას, რაც უკვე აქვს. 
მოტოციკლეტებსა და მოპედებს ქუჩებში ქაოსი შემოაქვთ (რეზონანსი) 
ავტ.: თეო გუდავაძე

გამოცემის ცნობით, თბილისში მოტოციკლეტებისა და მოპედების მომრავლება ქუჩებში ქაოსს ქმნის, რადგან მძღოლების უმეტესობა საგზაო წესებს არ იცავს და საფრთხეს უქმნის როგორც ფეხით მოსიარულეებს, ასევე ავტომობილის მფლობელებსაც. სპეციალისტები მიიჩნევენ, რომ სამართალდამცველებმა ამ საკითხს ყურადღება უნდა მიაქციონ. ვითარებას ართულებს ისიც, რომ ზოგიერთ მოპედს მართვის მოწმობა არ სჭირდება. მათ არც სანომრე ნიშნები აქვს, თუმცა, ექსპერტების განმარტებით, დაჯარიმება ამ შემთხვევაშიც შესაძლებელია და სამართალდარღვევაზე პატრულმა შესაბამისი ზომები უნდა მიიღოს. 

ახალი თაობა

გახარიამ და მელიამ იჩხუბეს / შს მინისტრობის კანდიდატი დეპუტატს: „კიდევ თუ იხულიგნებთ, იმავე პასუხს მიიღებთ“ (ახალი თაობა)

ავტ. შორენა მარსაგიშვილი

სტატიაში საუბარია პრემიერ-მინისტრობის კანდიდატისა და მინისტრების მოვალეობის შემსრულებელთა ვიზიტზე პარლამენტში. ავტორი წერს, რომ მათ საპარლემენტო უმრავლესობა ოვაციებით, ოპოზიცია კი პროვოკაციის მოწყობის მცდელობით შეხვდა. 
გამოცემა ციტირებს მამუკა ბახტაძის, გიორგი გახარიას, თეა წულუკიანის, ვანო ზარდიაშვილის, ნიკა მელიას და რომან გოცირიძის განცხადებებს, რომლებიც მათ ერთმანეთთან ოპონირების დროს გააკეთეს. 
სტატიის ავტორი წერს, რომ ვანო ზარდიაშვილმა ოპოზიციის ბრალდებებისგან თეა წულუკიანის დაცვა სცადა, თუმცა, საინტერესოა, როდის გახდა ის იუსტიციის მოქმედი მინისტრის გულშემატკივარი, რადგან პარლამენტში, როგორც ზურაბ ადეიშვილის მარჯვენა ხელს, ისე იცნობენ. 
კახა კუჭავა: „ეს არის დროებითი მთავრობა, რომელიც 3 კვირის შემდეგ შეიცვლება“ (ახალი თაობა)

ავტ. ნათია ხურცილავა

ინტერვიუ კახა კუჭავასთან.

„ქართული ოცნების“ წევრი, პარლამენტის გარემოსა და ბუნებრივი რესურსების დაცვის კომიტეტის თავმჯდომარე კახა კუჭავა გამოცემასთან ინტერვიუში პრემიერ-მინისტრობის კანდიდატზე და მთავრობის ახალ შემადგენლობაზე საუბრობს. მისი განმარტებით, საპარლამენტო უმრავლესობისა და მინისტრობის კანდიდატებს შორის შეხვედრაზე ტექნიკურ ცვლილებებზე იმსჯელეს, რადგან მინისტრთა კაბინეტის დამტკიცების შემდეგ ახალი პრემიერი წარმოადგენს ახალ სტრუქტურას და მიდგომას მცირე მთავრობის კონცეფციასთან დაკავშირებით და სწორედ მაშინ იქნებიან წარმოდგენილი მინისტრობის ახალი კანდიდატები. 
რესპონდენტის განმარტებით, სამინისტროების შემცირების შესახებ სრული კონცეფცია სამ კვირაში გახდება ცნობილი, მანამდე კი პარლამენტი სამართლებრივად გაყვება იმ პროცედურებს რომლებიც კანონით არის გაწერილი.

ზვიად ჩიტიშვილი: „მრეწველებმა ივანიშვილის სახელით ჩვენგან ნახევარი მილიონი ლარი მიითვისეს“ (ახალი თაობა)

ავტ. შორენა მარსაგიშვილი

ინტერვიუ ზვიად ჩიტიშვილთან.

სტატიის თანახმად, პარტია „მრეწველების“ ლიდერს გოგი თოფაძეს და ზურაბ ტყემალაძეს რუსეთში მოღვაწე ბიზნესმენი ზვიად ჩიტიშვილი ნახევარი მილიონი ლარის მითვისებაში ადანაშაულებს. „ახალ თაობასთან“ საუბრისას ჩიტიშვილი ამბობს, რომ პოლიტიკოსები მას მოკლე ტექსტურ შეტყობინებებს აჩვენებდნენ, რომლებიც, თითქოს, ბიძინა ივანიშვილის მიერ იყო გაგზავნილი. მისივე განმარტებით, ტყემელაძემ მას შესთავაზა, ერთობლივად შეექმნათ საარჩევნო ბლოკი და დაფინანსების სახით გაეღოთ ნახევარი მილიონი ლარი, ინიციატივის ავტორად კი ბიძინა ივანიშვილს ასახელებდა და მასთან შეხვედრასაც პირდებოდა. 
ჩიტიშვილი ამბობს, რომ „მრეწველების“ დავალებით დღეს მას სუს-ის თანამშრომლები უთვალთვალებენ, რათა უარი ათქმევინონ ტყემალაძის და თოფაძის მიერ ჩადენილი თაღლითობის წინააღმდეგ სამართლებრივ ბრძოლაზე. 
რესპონდენტი დასძენს, რომ ბიძინა ივანიშვილმა აუცილებლად უნდა გაიგოს იმის შესახებ, თუ როგორ სარგებლობენ მისი სახელით სხვადასხვა პოლიტიკოსები. იგი ზურაბ ტყემალაძეს რუხ კარდინალს უწოდებს და აცხადებს, რომ მას უკანონოდ მითვისებული ფულის დაბრუნება მოუწევს. 

